
        
            
                
            
        

    
	МИРОСЛАВ КРЛЕЖА

	 ТУГ
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МИРОСЛАВ КРЛЕЖА

	 

	ТУГ

	Орчуулсан Д. Гонгор

	 

	Хөгшин Эмричкий Белградаас буцаж ирсэн энэ өглөөнийх шиг, сахлаа хусахаар арьс нь ингэж хорсож байхыг үзсэнгүй. Ингэхэд нь өөрөө өөрийгөө оршуулгад бэлдэн сахал үсээ хусаж байгаа мэт сэтгэгдэл төрж байлаа. Хоёрдугаар империйн1 маягтай хууз сахлаа засна гэдэг ёстой л ур чадвар шаардах ажил. Энэ удаа эрүүгээ нэг сайн эсгэж аваад цусыг нь тогтоох гэж спиртээр арчин сая л нэг санаа нь амран Камиллогийн ажил руу утасдав. Эмричкий энэхүү уулзалтыг их бага алив нэгэн хэмжээгээр албан ёсны шинжтэй болгох гэж ингэж өөрөө эхэлж утасдсан хэрэг. Бас тэгээд хааны амь насанд халдах тухай яриа болсноос хойш тэр, хүүгийнхээ гэр орноор үзэгдээгүй учир эцсийнхээ ёс журмыг өөрийн биеэр гүйцэтгэхээр санаа шулуудан эр хүний ёсоор зуучлагчийн үүргийг өөртөө хүлээн Камиллог контороос нь олохоор шийдэв. 

	Гэвч Камиллогийн төлөөний хүн: «Ноён доктор өнөөдөр албан ёсны хоёр уулзалт товлосон гэдгийг л би мэдэж байна. Тэр контортоо арван нэгийн орчим л ирэх байх. Одоо бол ноён доктор гэртээ байгаа. Одоо түүний гэр лүү нь утасдаад хариу хэлье» гэж хариулав.

	— Хэрэггүй. Баярлалаа, танд. Өршөөгөөрэй, та чинь хэн сэн бил ээ? Нээрээ тийм л дээ. Ноён Бурич. Хэрэггүй, хэрэггүй. Танд маш их баярлалаа. Хэрвээ түүнийг завтай бол арван нэгэн цагт очъё гэдгийг дамжуулан хэлж өгч чадах сан болов уу. Хэрвээ завгүй бол хэзээ очиж болохыг мэдээд надад хариу мэдэгдэнэ үү. Би заавал ч үгүй өнөөдөр ноён доктортой уулзах хэрэг байна...

	Минут хэр болоод утас нь дуугарахад Камилло ярьж байв.

	— Сайн байна уу, аав аа. Өглөөний мэнд хүргэе! Бурич таныг утасдлаа гэж сая хэллээ. Уулзъя л даа. Би таны мэдэлд бүрэн байна. Одоо ч гэсэн завтай байна. Хэрвээ та гэртээ байвал би Юрьевийн гудамж руу давхиад очъё. Би танд юугаар тус болох вэ? Таны бие лагшин сайн биз дээ? Сонинуудад гайгүй л гэж бичээд байх шив дээ...

	— Тийм ээ, баярлалаа. Би Буричаас чамайг контортоо хэзээ байх, хэрвээ чамайг завгүй юм уу, байхгүй бол хэзээ чамтай уулзаж болохыг мэдээд хариу хэлэхийг гуйсан юм. Гэхдээ Юрьевийн гудамжинд биш, чиний конторт гэдгийг ойлгож байна уу?

	Мэнд ус ч мэдэлгүй үг сүггүй яриаг нь таслан ярих эцгийнхээ дууг сонсуут л, бас «чиний конторт» гэж ихэд нухацтай хэлснээс нь түүний ямар байдалтай байгааг сайтар ойлгосон Камилло албан хүчээр өвгөнийг өөртэй нь уулзуулж байгаа энэ уулзалт тодорхой үр дүнд хүрэхгүй юм гэдгийг бүр яруу ойлгожээ. Тэгээд яриаг элдэв шалдав үггүйгээр таслах нь зүйтэй гэж үзээд «За яах вэ. Баярлалаа. Би хэрэг явдлын учрыг ойлгож байна. Та «Ардын сонин» уншсан биз дээ. Тэр «мунхаг мэдээллийг» утга учиргүй үнэн болгох гэж зүтгэх хэрэггүй. Би түүнийг чинь бидний эв эвдрэхийн дохио, хийсэн ажлын маань үр уршиг болсон ad notam2 гэж үзэж байна. Будапешт руу сайн яваарай. Ноён Адмиралыг3 долоон мянган дүүжлүүрийнх нь төлөө мэндчилээрэй. Би таны сэтгэлийг бодож ажил явдлынхаа тухай танд бичнэ» гэлээ. 

	Тэр ийн хэлээд ийм маягтай, гэнэн байдлаар харилцан тохиролцохгүй гэдгээ ухааран хоёр үеийнхнийг төдийгүй бүхэл бүтэн ертөнцийг зааглан байгаа ангал дээгүүр ямар ч бичиг захидал гүүр тавьж чадахгүй гэдэг бүдэг бадаг бодолд умбав.

	Өөрийн эцгээ, түүний баримтлах гол чиг шугам, итгэл үнэмшлийг сайн мэдэх болохоор тэр захиа ямар байвал зохихыг бодоод үзэхээр өнгөрсөн зууны хоёрдугаар хагасын хэв шинжит дүр болсон хуучны үзэлтэн эцэг нь түүний бодол санаанаас тавин жилээр түрүүлсэн, ирэх зууны заагт хүрэх уудам өөд тэмүүлсэн санааг ер ойлгож чадна гэж үү гэсэн бодол бас орно. (Тэгэхээр хэрэв энэ захидал нь хэчнээн гайхамшигтай, уран яруу байлаа ч дүлий хүнд яруу найраг уншсантай адил болох билээ.) Энэ уулзалт ер ямар болох, эцгийнхээ өдөөн хатгалгыг яаж хариулах бил ээ? гэсэн эргэлзсэн бодолд автсан Камилло хэсэг зуур чимээгүй болов.

	Чихэндээ наасан хүйтэн явууг тэр мэдэрч утсаар дамжин сонсогдох зүрхнийхээ цохилтыг сонсоод Камилло сэтгэл хөдөлсөн харцаар хөшиг, өнгийн паалантай вааран дээрх итали дагиныг болхидуухан дуурайлган хийсэн дүрс тэргүүнийг хараад авав. Ийн зогсохдоо эцгийнхээ эргэж буцашгүй гомдлыг байнга мэдэрнэ. Энэ харилцуур дунд лугших зүрхний цохилт өвгөний голт зүрхэнд маргаангүй тусаж байгаа. Гэхдээ өвгөн түүнийг хэзээ ч уучилж чадах ч үгүй, уучлах ч үгүй. Энэ нь Камиллог Юрьевд очих тухай дурсахаар л эцэг нь Буричид хэлж байсан үгээ давтан, «Чамайг хэдэн цагт контортоо байхыг мэдээд хэлж өгөхийг Буричаас гуйсан юм» гэсэн нь түүний буцаж няцашгүй шийдмэг байдлыг тодхон илтгэнэ.

	Иймд тэр хэсэг зуур дуугай байснаа хэлсэн үгээ булзааруулан эцэгтээ түүний аяыг даган сулхандуу 

	— За яах вэ, таны тааллаар арван нэгэн цагт контортоо хүлээж байя гэлээ.

	 

	* * *

	 

	Энэ язгууртан эр хөлөөс нь толгой хүртэл харах нь ээ ямар ч өө сэвгүй эелдэг төвшин байдалтай билээ. Бас тэгээд насан туршдаа бичиг цаасны алба хаасан энэ өндөр тушаалын түшмэл аливаа юманд овсгоотой, нэлээд ёсорхуу ажээ. Ноёд сайд алба амины ямар ч юманд, хэзээ ч ер тэвчээр алдаж үзээгүй, буруу хэрэг хийгээд ч гэмээ ухаардаггүй, ер нь бусдаас ухаалаг явах хэрэгтэй гэж яс махандаа тултал ойлгосон, хүнтэй юм ярихдаа дуугаа өндөрсгөн зэвүүг нь хүргэдэггүй язгууртны ёс горимыг ягштал нь баримтлагч тэр хөгшин догь эр хүүгийнхээ конторын хаалганд хүрч очлоо. Түүнийг хүүгийн нь төлөөний хүн болох Бурич гүнээ хүндэтгэсний тэмдэг үзүүлэн бөхөлзөн угтаж хаалгаа хүлцэнгүй онгойлгон нэлээд мэгдэн сандарч швед шаахайныхаа хоншоороор босгондоо торон том тасалгаанд орж очоод болхидуухан боловсруулсан цагаан шаргал өнгийн гахайн арьсан бүрхмэл нүсэр том ширээний өмнө дэвссэн хивсэнд бас бүдрэв. Тэр тасалгааны гол дунд дугуй мөртэй нөгөө л хувцастайгаа, бээлийтэй гараараа бүрх малгай, шүхрээ барьсан хөгшин Эмричкий мэндийн зөрөө үгүй зогсох бөгөөд гэнэтийн энэ уулзалтад цочирдсон мэт үг дуугүй сахал самбай, толгой түрүүнд нь хөлс дааварлан зогсоно. Ийнхүү агшин төдий хугацаа өнгөрсөн ч хоёр этгээдийн хэн хэний нь тархинд эцсийн шийдвэрлэх тулааны өмнөх муу ёрын совин татсан нам гүмхэн байдлыг санагдуулам энэ жүжгийн хачин ул мөр болж үлджээ.

	Зөрүүд хүүтэйгээ сүүлчийн удаа уулзаж байгаа энэ уулзалтынхаа эвгүй талыг тэр ухамсарлан ойлгоод, амьдралын төлөө бус, үхлийн төлөө халз тулаанд дуудвал зохих хүнтэйгээ гар сунган мэндэлнэ гэдэг зүйд үл нийцэх зүйл гэж ойлгосон тэр юу ч болбол болог гэсэн аятай зогсоно. Ийм учраас түүнтэй гар барихаас зайлсхийн тэр хувцсаа ч тайлалгүй бээлийтэй гартаа шүхэр малгайгаа барьсаар хүүгийнхээ конторт яг л харийн танихгүй хүн ажлаар ирж байгаа юм шиг орж иржээ.

	Тэгээд цас болж норсон баруун гарынхаа бээлийг тайлан авч нусны алчуур шиг дөрвөлжлөн эвхээд, ханцуй захнаасаа цасаа гүвээд сэтгэл түгшсэн харцаар Камиллог харж түүнтэй халз тулгаран доод албаны даргадаа тушаал өгөх дарга шиг биеэ цэхлэв. Тэгээд бээлийтэй баруун гараа өргөн ёсолж ирсэн зорилгоо чанга дуугаар мэдэгдлээ. Түүний хэлсэн үг нь, эвлэрэх гэж ч ирсэн бус, зөвхөн зэвсгийн хүчээр шийдэж болох өшөө хорслын тухай ганцхан санаа яах аргагүй агуулна.

	— Товчхон ярья! Хэрвээ зохимжгүй явдал л гэж эс хэлбэл чиний сүүлчийн ухаангүй явдлын учир шалтгааныг чамаас сонсох гэж би ирлээ.

	Хуучин цагийн нарийхан оёдолт дугуй мөртэй өвдөг шүргэсэн урт, бэлхүүсээрээ барьсан хувцас өмссөн ноёныг харахад ёслолын дүрэмт хувцсаа бүрэн өмссөн прусс офицерыг аргагүй санагдуулна. Түүний өмнө зогсоо, шовх хоншоортой швед ботинк өмсөж, бор хүрэн өнгийн бээлий, хар тансар бүрх, шүхэр гартаа барьсан яг л хамгийн дээд ёслолын хүлээн авалтад очих гэж байгаа юм шиг энэ догь хөгшин эрийг Будапешт руу цэргийн итгэмжит төлөөлөгчөөр явуулахаар сонгохдоо тун оножээ гэж Камилло бодов. Унгарын язгууртан энэ хүний өөрийн гэсэн хатуу бодол, биедээ эрдсэн ихэрхүү зан, үхлийн халз тулаанд дуудах зуучлагчийн ажиггүй амгалан дүр энэ бүхэн нь дээдсийн хүрээлэнд аргагүй талархал хүлээдэг нь мэдээж. Унгарын Адмирал болон өөрийн дээдэс4 хоёрын аль алины нь талд найр тавьж чадах ордны энэ гайхалтай шадар жүжигчин авьяас чадлаараа Будапештад үүргээ гүйцэтгэж чадна.

	«Буурал суусан цэмцгэр энэ хүн сайхан л харагдаж байна» гэж Камилло бодоод өөртэй нь уулзах гэж ирсэн хүндтэй зочинтойгоо мэндлэх санаатай урагш алхав. Түүнээс гурван алхмын цаана нил хар хувцаснаас нь цас шиг цагаан торгон ороолт, торгомсог зангиа, гэр бүлийн нь нандин шүтээн болсон сүлдэт тамгат шигтгээтэй лужир алтан бөгжтэй нарийхан цагаан гар нь тодрон харагдана. Бээлий барьсан гараа буулган зогсох нь яг л амьгүй юм шиг бөгөөд хүүгийнхээ сунгасан гарыг хариу мэндлэн барих ямар ч шинж үл үзүүлнэ.

	Түүнтэй уулзахаар орж ирсэн энэ нэг ганган чамин эр эцэг нь болохоор Камиллог эцгийгээ хайрлах хайрын сэтгэл агшин зуур эзэмдлээ. Гэхдээ энэ өндөр тушаалт ноёны эрх тушаал хөөцөлдөх янз бүрийн ов залийг хэчнээн харааж зүхдэг ч гэсэн мах цусны холбоотой болохоор «Тэнгэрлэг комеди» хэмээх зохиолын эхэнд найрагчийн хэлсэнчлэн амьдралынхаа замын бараг тэн хагас хувийг эцгээ гэсэн хүүгийн бодлоор сэтгэлээ тэтгэх гэж яваа билээ. Өөрийг нь овог нэрээ урьдын адил хэрэглэхээс татгалзсан явдлыг шившигт доромжлол гэж энэ өвгөн үзэн эгдүүцэж орох гарах газраа олж ядан наашаа хүрч ирсэн нь Камиллод тодорхой байсан хэдий ч эхлээд тэр баярлан хөл алдан тэврэн угтахаар ухасхийсэн. Гэтэл тэр хувцсаа ч тайлсангүй гартаа малгай шүхрээ барьчхаад хөрөг зураг шиг хөдөлгөөнгүй хөшөөд хүйтэн харцаар хүүгээ ширвэн, бүтэл муутай түүнийг хийсэн хэргийнхээ хор уршгийг үл ухааран байгааг сонжин харах шиг зогсоно. Камилло нүд нь гялбасан юм шиг зүүн гараараа нүүрээ дараад эцгийнхээ энэ явдлаас ичин толгойгоо нугдайлгав. Мөчийн дараа гараа авч эцгийгээ хараад егөөдсөн байртай түүнээс, «Гар сунган мэндлэхийн оронд ингэж уулзаж байгаа хүний доромжлолыг тэвчинэ гэдэг ч нэлээд ховор аз биз. Аль хэдийнээс хойш бодож санаж явснаа та илэрхийлж байгаа. Ингээд л надад бүхэл бүтэн ял тулгана биз дээ» гэлээ.

	— Хэн нь хэнийгээ доромжилж байгааг би ойлгохгүй байна шүү дээ? 

	Хэдийгээр өвгөн хүү рүүгээ, урьдаас бодож санаж юу ярихаа нэг бүрчлэн тунгаан шийдэж олоогүй ирснээ ойлгож байсан боловч «Ардын сонин»-д гарсан мэдэгдлийг уншсанаа бодохоор гэнэт уур нь хүрээд явчихлаа. Бас гар барин мэндлэхээс татгалзана гэдэг бүр тэнэг хэрэг гэж ойлгосон ч Камилло түүний эхний цохилтыг цохилтоор хариу өгсөнд балмагджээ. Чухамдаа энэ хариулт нь урьд өмнө сонсогдоогүй бузар хэрэг тарьчхаад гэмээ наманчлахын оронд харин ч бүр сайхан юм бүтээчихсэн юм шиг мөчөөрхөөд байгаа хүүгээ улам жигших сэтгэл өвгөнд төрүүлнэ.

	— Өнөөдрийн сонинд бичигдсэн чиний тэр эргүү явдал чинь доромжлол биш гэж үү? Эсвэл энэ чинь зүгээр хошигнол юм уу? Тийм байхад чи надаас юу яриад байгааг минь асуух нүүр байна уу? Үгүй, хонгор минь, чиний тархи толгой чинь эргэчхээд байгаа ч юуны тухай ярьж байгааг мэдэхгүйгээр тийм мулгуу биш! Би чамаас, энэ тэнэг явдлыг чинь юугаар тайлбарлаж болох вэ? гэж асууж байна. Би энд чамтай цэц булаалдах гэж ирээгүй. Чи сонсож байна уу? Чи юунд дуугай зогсоно вэ? Ярь ярь. Сонсож байна уу? Надад ингэж байх цаг алга!

	— Хэрвээ та завгүй бол маш харамсалтай байна. Гэвч би таныг бариагүй болохоор та мөрөөрөө явж байж болно шүү гэж Камилло илэрхий тайван өгүүлэх боловч биеэ хэт барин уур нь хүрч тэсэж ядахдаа амьсгаа нь давхцан хоолой нь чичирнэ.

	— Тийм вий. Тэгэхээр мөрөөрөө яв гэж байх шив дээ. Бүхний нүдэн дээр нүүр лүүгээ нулимуулсан эцэг чинь учир явдлыг нь сонсохоор ирж байхад чиний өгөх хариулт ердөө энэ үү? Чи зөвхөн ухаан мунхаг төдийгүй хэтэрхий хатуу сэтгэлтэй байна. Чи, миний юу асууж байгааг сонсож байна уу? Энэ шившигт явдлынхаа учрыг надад ярьж өгч чадах уу?

	— Өршөөгөөрэй, намайг. Та над руу хашхичих хэрэггүй! Хэрвээ та ийм маягаар ярих гэвэл, харамсалтай нь би танд юу ч хэлж өгч чадахгүй. Бас тэгээд ёсыг бодож биеэ барьж чадна гэж амлах юм алга. Хэрвээ та надад байхгүй гэм бурууг тохож миний доромжлол шившгийн тухай ярих гэж байгаа бол миний энэ явдал таныхыг бодоход хэтэрхий зөөлөн хариулт биш үү? Та ингэж өөрийгөө илжиг, сармагчны сүрэг болох бүлгийнхээ зугаа бүү болго. Та тэдэн дундаа сайд, элчин болж тоглож байгаа шүү дээ. Ийм юмаар та өөрийнхөө нэрийг битгий бузарла. Эл тэнэг хэлбэрдмэл явдалд чинь хувийн онцлох ямар ч шалтгаангүй. Намайг ойлгооч. Надад есөн өнгийн сайхан сургаал айлдаад байхгүйг танаас гуйя! Энэ миний санаачилсан зүйлд хувийн ямар нэг онцлог шалтгаан байгаа ч үгүй, байх ч үгүй гээд Камилло гэнэт уурласандаа эвгүйцэх сэтгэл төрж алгуур тайвшран эцгийнхээ зүг харц шилжүүлэв.

	— Алив бүхнээс татгалзана гэдэг мэдээж хамгийн хялбар зүйл боловч шүүхийн өмнө арчаагүй няцаалтаар биеэ хамгаалах нь ичгүүр сонжуургүй явдал юм. Ер нь хүн онцлох шалтгаангүй байж удам дамжсан ариун нэрээ цээрлэнэ гэдэг ой ухаанд багтамгүй юм.

	— Шүүхийн өмнө арчаагүй няцаалт хийх шүү! Гэвч үнэн хэрэгтээ би шүүхийн өмнө байна гэж үү? Таны шүүхийн өмнө би ямар баримт сэлтийг чинь няцаагаа вэ? Тэгвэл миний үйл явдал таны хүний үнэргүй байдлаас чинь үүдэн гарсан юм гэдгийг хэлчихье. Хэрвээ та өмгөөлөгч хүний тэнэг зангаар намайг мөрдөх гэж байгаа бол энэ бол миний зүгээс өгч байгаа няцаалт биш. Харин энэ явдлыг бүр чанга дуугаар нийтэд нотолж байгаа хэрэг.

	— За яах вэ. Бид шүүхэд байгаа юм биш болог. Гэвч эцэг ёсны минь нэр хүндийг бодож ингэж ярилцах эрхтэй хүн гэдгийг чи бодож үз! Ямар ч гэсэн одоохондоо чамтай ингэж ярих эрх надад эцэг хүү болон заяасан байгалийн жам ёсоор олгогдсон юм. Ийм болохоор намайг юунд хараан зүхэж, ингэж муухайгаар доромжилно вэ? гэдгээ тайлбарлаж өгөхийг хүсье.

	«Энэ маань хэлсэн бүгдээс минь нэг ч үг ойлгоогүй дүр үзүүлж байх шив дээ. Энэ яриа бараг бүхэл бүтэн хорин жил үргэлжилж байгаа бөгөөд хоёр хүний хооронд төдийгүй хоёр ертөнцийн хооронд болж байгаа болохоор хэлснээ нотлон тайлбарлах гэж мэтгэлцэх нь утгагүй зүйл юм даа» гэж Камилло цаашдаа ямар ч үг хэлээд нэмэргүй гэдгээ мэдээд «Эл байдлаас дүгнэлт хийхэд энэ маань өөрийнхөө ээлжид хүүгийн хувиар ноён эцэгтээ, «өнөөдрийг хүртэл олон мянган гэмгүй номхон хүмүүсийг ялаа шиг нугачин дарж байгаа нэгэн алуурчныхаа хашаанд өөр нэгэн алуурчны сайдын хувиар хүрч оччихоод яалаа гэж намайг хараан доромжилно вэ? гэсэн асуулт тавих эрх мөн л тэр байгалийн хуулиар түүнд олд оо шүү дээ» гэж бодов. Гэвч нэг ч үг дуугарсангүй. Учир нь юмны наана цааныг ухааран ойлгох авьяасгүйгээ олон жил харуулсан ийм хүнтэй улс төрийн талаар дахин маргах нь ямар ч утгагүй зүйл байлаа. Хэрвээ түүнийг санаснаараа зүтгээд байвал ямар ч гэсэн хариулт өгөх ёстой гэдгээ ойлгосон Камилло үзэл бодлоо эцэгтээ таниулан ойлгуулах бас нэг оролдлого хийв.

	— За яах вэ, аав минь, миний ярихыг сонсож бай. Би илүү дутуу үггүй салахыг эрхэмлэж байна! Биднийг энэ хэрүүл шуугиан юунд ч хүргэхгүй! Бид энэ талаар намайг гимназид сурч байх үеэс л арцалдаж ирсэн бөгөөд ямар ч үр ашиггүй par distance5 байгаа шүү дээ!

	— Par distance гэнэ ээ. Өөрийн хийсэн ялт хэргийн үр дагаврыг олж харах ёс суртахууны чадал тэнхээгүй аймхай өөдгүй хүмүүс л ингэж хэлдгийг би мэднэ ээ! Эрүүгийн гэмт хэргийн туршлагаас үзэхэд, хүнийг хутгалж цусыг нь асгаруулчхаад дараа нь, уучлаарай ноёд оо, mir nichts-dir nichts6 гээд аls оb nichts geschehen ware7 тарцгаая гэж хэлдэг маш өвөрмөц тохиолдол байдаг. Үгүй, үгүй. Миний хэлэхийг сонс. Би чамтай амьдралдаа сүүлчийн удаа ярилцаж байна. Гэвч чамайг энэ өөдгүй хатгалга руу юү түлхэж оруулав гэдгийг надад тайлбарлахаас нааш явахгүй.

	Ийнхүү эцэг хүү хоёрын дундуур учраа үл ололцохын хар хөшиг бас л татагдав. Хэрэггүй ингэж шөргөлцөлдөхөөс зайлсхийх найдлага төрж байсан Камилло ундран орж ирэх бодолдоо автан царай нь барайв.

	— Маш сайн байна. Гэвч хортын дэргэд таныг envoyе special8 томилсон тушаал гараагүй гэж үү?

	— Гарсан, юу гэж? Тийм ээ, гарсан. Гэвч ийм тэнэг асуулт юунд тавина вэ?

	— Тэнэг ээ? Сайн л байна. Гэхдээ миний асуулт тэнэг байгаа бол таны тушаал дээр үсгээ зурсан тэр гар цуст яргачных байх ёстой. Тэр гар чинь ямар ч гэмгүй олон арван хүмүүсийг алж цусыг нь урсгасан гэдэг танд тодорхой байгаа биз дээ. Таны үйл ажиллагаа түүнтэй чинь холбоо бүхий Будапешт дахь элчний газрын дээрмийн эрүүгийн үйл ажиллагаа бол хамгийн тэнэг хүн ч ойлгох нууцлан чандлаад байх юм юу ч үгүй шүү дээ. Будапештын шилтгээндээ бүгсэн анд чинь болох Адмирал бол ердөө л дээрэмчин тул энэ бол цуст хоёр хуйвалдагчдын үйл ажиллагаа! Таны энэрэнгүй ноён Адмиралын өршөөлөөр өдөр бүр хэчнээн хүний хүүр хаягдаж байгааг Дунай мөрнөөс асуугаад үз л дээ.

	— Жинхэнэ эцэг чинь л би юм бол одоохон энд чинь чамайг өөрийн гараар багалзуурдаж алах сан. Яагаад гэвэл чи хүн биш. Чамд хүний үнэр ийм ч юм алга гээд тэр хумсныхаа толиог заан,

	— Чи бол өөдгүй амьтан! гэв.

	— Та тэгвэл юунд нь гайхаад байгаа юм бэ? Би өөдгүй хүн болохоор тантай эцэг хүү хоёр байхаасаа татгалзаж хамгийн өөдгүй хүнтэй нэг овог нэрлэн явахаас чинь таныг салгаж албан ёсоор илэн далангүй зарлалаа шүү дээ гэж Камилло эцгийнхээ жигшил зэвүүцлийн нөлөөнд толгой нь эргэн мансуурч мөн тийм муйхар, хилэнт, хайр найргүй үгээр эсэргүүцэхээс өөр аргагүй болж биеэ барьж чадахгүйд хүрч байгаагаа мэдэрч хэлэв.

	— Чи юунд ингэж ярина вэ? хэмээн эцэг нь ширүүхэн хэлээд, — Намайг томилсон тушаал гурав хоногийн өмнө хэвлэгдсэн. Гэтэл чи тэр жигшүүртэй өргөдлөө бүр хоёр сарын өмнө гаргасан биз дээ! Үнэн хэрэгтээ чамайг ямар мулгуу амьтад хүрээлээд байна вэ? гэв.

	— Тийм, тийм хэмээн Камилло эцгийнхээ улс төрийн гавьяаг, тэгэх тусмаа «Югославчуудыг нэгтгэгч»9 тийм хэцүү дүрд дэлхий дахины өмнө тоглох үүрэг хүлээсэн хамгийн сүүлчийн инээдэмтэй явдлыг нь тоочих нь ямар ч ашиггүй зүйл гэж санаж бодсоноосоо гэнэт ухран бодлоо таслан хэлэв. 

	Энэхүү Ладань нутгийн нударган баян тариачдынхаа бослогыг зэвсгээр даран цус болсон дарийн утаанд харласан чигтээ «чөлөөлөгчид»10-ийн эгнээнд элссэн аз муутай арван нэгдүгээр сарын тэр нэгэн өдрөөс хойш түүний хэлсэн үг, гаргасан тогтоол, тушаал, мөрийн хөтөлбөр бүхнийг тоочих нь ямар утгатай юм бэ? Хэзээ хэн ямар бичиг захидал явуулж түүндээ явуулсан он сар өдрөө бич ээ юу, үгүй юу гэдгийг магадлах гэж оролдож байх ер ямар утга байна аа?

	Ийнхүү энэ бүх бодлоо шахан зайлуулж дахиад л биеэ эзэмдэн аваад тэр өөрийнхөө удмын нэрээс татгалзах санаа олон жилийн өмнө төрсөн юм гэж өөрийнхөө хийсэн хэрэг явдлыг дам цагаатган хэлж чадах байсан тул,

	— Өвөг удмынхаа нэрээс татгалзах болсны учир шалтгааныг та зайлшгүй мэдэхийг хүсэж байгаа бол тэр чинь аль хэдийнээс тодорхой байсан шиг надад санагдах юм... гэлээ.

	— Тэгэхээр чи бүр аль хэдийнээс л өөрийн санаархлаа дотроо боловсруулж явсан юм биз дээ. Гэхдээ чи хэзээ ч надад ер энэ тухайгаа өчүүхэн ч мэдэгдээгүй шүү дээ. Дотроо бодоод мөн ч хол явна гэж чи бодож дээ? Чи олон түмэнд ердийн адил элдэв тэнэг юм чалчин явж болно. Гэвч чи юунд төрсөн эцэгтээ халдах гэж бэлтгэнэ вэ? Эрүүл ухаантай хүн ийм юм бодох уу?

	— Таныг би ийм зүйлээр айлган сүрдүүлэх нь ашиггүй гэдэгт итгэж байсан. Миний баримт юунд хамаатай болох, таны хувьд тэр маань огтхон ч утгагүй зүйл гэдгийг би эртнээс мэдэж байлаа! Бүр Hungaricum11-д байх үеэсээ, тэгэхээр эрхэм минь, бурхны авралаар шинжлэх ухааны элдэв маргаан хоолойгоор татаж байна. Ийм болохоор би өөрийнхөө ухаанаар амьдрахаар шийдсэн юм. Өөрийнхөө шийдвэрийн талаар би урьдчилан сануулаагүй юм. Яагаад гэвэл өнөөдрийн энэ бидний яриа ийм утгаар авч үзвэл туйлын ашиггүй зүйл гэдэгт одоо би итгэж байгаад хэргийн учир оршиж байна.

	— Тэгэхээр чи эцгийнхээ амийг бусниулах зохистой цагийг хүлээгээд л сэм сэмхэн хутгаа хурцалж байсан юм шив дээ? Чи алдсангүй! Чамайг ийм юманд хүргэх өчүүхэн ч шалтаг гаргаагүй хүн рүү чи гар далайж байна! Эндээс гараад л амьд яваа цагтаа чамтай хэзээ ч уулзахгүй гэж ам өгье. Тэгэхээр би эцгийн хувиар чин сэтгэлээсээ, сайн санааны үүднээс чиний төлөө чадах бүхнээ хийгээгүй гэж үү? гэдгийг би чамаас асууж байна, сүүлчийн удаа асууж байна.

	Тийнхүү өвгөн «Сүүлчийн удаа» гэж үеэр таслан сунжруулан хэлэх нь шөнийн харанхуйд нохой гомдолтойёо улих шиг дуулдав. Хоолойд нь шүлс нь тээглэн хахан цацаж нүдэнд нь нулимс цийлэлзэв. Өөдгүй хүүгийнхээ хүнлэг бус ихэрхүү зангийн эсрэг эцэг хүний халуун хайр шингэсэн аядуухан дуу хяхтнасан хоолойноос нь гарна.

	— Эргүү юм шиг юунд дуугай байна вэ! гэж өвгөн эцэст нь хатуу ширүүн үгэнд нь бодолд автан байгаа Камиллог үг дуугүй зогсоход нь хэлэв.

	Камилло толгой өргөөд бүрх малгайтай, гартаа бээлий хийсэн эгдүү хүрэм энэ настай эрийг хараад авав. Энэ үед түүнд дэлгүүрийн цонхны үзмэрийн ганган маягийн костюмтай хиймэл хүн өмнө нь зогсож байх шиг санагдав. «Нээрээ яг шүү. Лицейд хамт сурч байсан нэг нөхөр нь түүнийг соён гэгээрээгүй, засаршгүй уянгын яруу найрагч гэж хочилдог байсан шүү дээ» гэж бодон зогстол тэр хиймэл хүн нь хэтэрхий бүдүүлгээр түүнийг, «Чи юунд дуугай зогсоно вэ? Чи миний асуултад хариу хэлж чадахгүй нь үү?» гэхэд тэрээр хиймэл хүнтэй бус эцэгтэйгээ ярьж байгаагаа сая санав.

	«Гэвч түүний сэтгэлд юм хийсэн энэ хиймэл хүнд юу гэж хариулт өгөх вэ? Тэр төрсөн хүүгээ эцгийн сэтгэлээр хайрлан дээдэлж, баярлаж явсан бол яалаа гэж муу юм бодож явах вэ дээ. Заримдаа өөрийн үзэл бодлоос ухран нөхцөл байдлаас болж түүнд тал засаж явсан үе бий. Энэ бол жинхэнэ үнэн. Гэхдээ хүний ач тусыг ойлгохгүй хүний оронцог болсон хүү нь хайрыг хайраар, тусыг тусаар хариулахын оронд бүхний өмнө, ард олны өмнө, хааны өмнө түүний нэрийг гутаалаа.

	Шулуун шударга эцэг нь хүүгээсээ ачийг нь хариулах өр төлөөс шаардсан нь чухамдаа амин холбоогүй болж төдийлөн талгүй байгаагийн шинжийг илтгэнэ.

	Хэрвээ жинхэнэ үнэн гэгч гагцхүү төрөлхийн санаанаас ургаж гардаг юм бол энэ хүн ямар л байсан тэр л хэвээр байна, бид мах цусны төрөл биш гээд худал хэлчхэж болох байсан. Хэдийгээр энэ хөгшин зөнөг, ард түмэн болон хүүгийнхээ нүдэн дээр нэрээ хугалахаас айж байсан бол нэрийг нь хугалан гутаасан хааны нүдэн дээр ч нэр хугарахаас бас айж хүүдээ хайргүй гэдгээ мэдэгдээд хуурчхаж болох л байлаа. Тэгж чадаагүй болохоор хүүгийнхээ үзэн ядах сэтгэлийг ундруулж аль муугаараа дуудуулж явахаас яах вэ. Олон жил хүү, хайр хорсол хоёрыг сэтгэлдээ агуулж түүний хэрэг явдлыг хэлэх муу үгээ олж чадахгүй явсан».

	«Унгарын парламент дээр болон Сабор дээр хэлсэн эцгийнхээ анхны үгнээс л бүр түүнийг хорват Унгарын хэлэлцээрийн зөвхөн унгарын12 байр сууринаас хугацааг сунгах тухай хэлэхэд л, анхны мэдэгдэл өгүүллээс нь эцгийнхээ байр суурийг ойлгосон. Эрделийн «20-р зууны туг» хүртэл энэ бүх ичгүүр сонжуургүй мөргөлдөөн нь томхон харгислалын тэмдэг болон он удаан жил үргэлжилж байна. Энэ нь Фридьюнг, Супилаас13 Куманов, Брегалниц14 хүртэл буюу генерал Мартиненги хүртэлх үе юм. Австри орон булшиндаа орох дөхөх тутам тэр эзнийгээ урдаг ярдаг нохой шиг тэжээн тэтгэгч рүүгээ улам ширүүн улайран довтлон орсон. Үнэндээ яг л ингэсэн. Тэгээд одоо энэ бүхнийг утга төгс цөөхөн үгээр илэрхийлэх л хэрэгтэй байлаа. Арван найман онд Австри - Унгарын холбоот улс балран нурж габсбург унгарын туг бөхийхөд цуст Салонкчууд15 улс төрийн булай явдал гэмт хэргийн ул мөрөө үлдээсээр гарч ирэхэд, одоо яая гэхэв дээ гэж бодогдож байсан. Үүнийг бас л эх оронч гэгдэж байсан хүмүүсийн тархи нь эргэж хорватын бортгон малгай доор эрүүл юм сэтгэх толгой ховор үлджээ гэж бодож болох л байлаа. Адгуус зөнгөөрөө буулгад орохыг мэддэг шиг дарлагдан зовсон Ладанийн тариачид ганцаараа юу болохыг мэдэж байлаа. Гэсэн ч дээдсийн найр наадам зугаа цэнгэл манай «Ардын сэхээтнүүд»-ийн тархийг мансууруулж, энэ ноён сайдын албан тушаалын хойноос шунахайран хөөцөлдөж өөрийн Ладанийн тариачдыг нугачин дарсны төлөө их хожоо олох завшаантай болох нь тэр. Тэр үед нь Камилло нөхөрсөг сайхан сэтгэлээр түүнд ёс журмыг гажихгүй байх талаар зөвлөж байсан ч гэсэн үүнийг нь Унгар түшмэлийн шинэ маягийн огцом volte-fасе16-ийг айснаасаа тэгсэн хэрэг биз гэж бас ойлгож болох байлаа. Ийм болохоор энэ хүний муу талыг өрөвч уужим сэтгэлээсээ уучилж болох байсан юм. Гэвч урьдаас бодож боловсруулсан шившигтэй, ичгэвтэр, хэлсэн бүх үгнээс нь болж, улс төрийн зэрэг хэргэм горилсноос өөр утгагүй ийм үг яриад байгаа хүнийг хамгийн бүдүүлгээр хэлэхэд хар амиа бодсон хүн л гэхээс өөр юу гэхэв дээ. Бас өөрийнх нь санаа бодлыг шууд ил хэлүүлэх гээд өдөөн хатгаад байгаа энэ тэнэг тоглоомд өрөвч зөөлөн сэтгэлээр хандаж болохгүй байлаа.

	— Тэгээд танд би юу гэж худал хэлэх вэ? Pour sauver les aprovence?17 Би өрөвч зөөлөн сэтгэлээсээ болж худлаа хэлж чадах л байна. Гэвч би өрөвч хүн биш. Би тийм байхыг ч үл хүснэ. Олон зүйл ойлгохгүй байгааг чинь би харгалзан үзэлгүйгээр, хэрвээ та тэгж хэрэг явдлын учир шалтгааныг сонсох гэж зүтгээд байгаа бол товчхон хэлье л дээ. Би хүссэн хүсээгүй, хүн бүрд тус болж чадахгүй гэдгээ аливаа учир ойлгохгүй хүн бүрд эцэс төгсгөлгүй тайлбарлах болж байх шив дээ. Тийм болохоор олны өмнө худал үг ярьж яваа ноён эцэгтээ бол өөрөөр хандана. Өөрийн хорват тариачдаа нохой шиг буудан алж вангийн өмнө гавьяа байгуулсан, ноён элчин сайд эцгийн хүү болохоос татгалзахгүй ч түүнтэй улс төрийн талаар нэг саналтай байж чадахгүй. Тэгэх дээрээ хүрвэл бичсэн өгүүлэл, хэлсэн үг бүрээс маань бид хэн нь хэн болохоо өчүүхэн ч үл ойлгох залхуу өөдгүй хүмүүс болохоо харуулах болно. Тэгэхээр ийм мангуу хүмүүст би өдөржин яриад ч ухааруулж сэнхрүүлж чадахгүй, өөрөөр хэлбэл би бол Унгарын хааны түшмэл ч, Хорватын улс төрийн байгууллагын дарга ч, түр засгийн газрын сайдын аль аль нь биш болохоор тэр. Тэгээд бас та бол манай залуу вангийн амьдралыг хөнөөсөн алан хядагчийн өмгөөлөгч биш, би бол гэм буруугүй олон мянган хүмүүсийг устган, шоронд хаясан засгийн газрын гишүүн улс төрийн зүтгэлтэн сайд биш. Тэр олон мянган хүмүүсийн цусыг бялдан тамлан зовоож амьдаар нь дүүжлэн, хумсан доор нь хулс зоон, шүдийг нь сугалдаг тийм хүн би биш. Өөрийн ордондоо хүний махаар хүнс хийж суугаа цуст алуурчин руу, Будапешт руу би мөн очоогүй. Нэг үгээр хэлэхэд миний ноён эцгийн минь туг минийх шиг байх ёсгүй. Та бид хоёр өөр өөрийн барьж явах туг, санаж явах уриатай байгаа. Би нэрээ солихоор шийдсэн. Гэвч хувийн үзэн ядах сэтгэлийн улмаас ингээгүй юм. Нөхцөл байдал ийм байгаагаас танай гүнээ хүндэт вангийн засагт ерийн нэг жижигхэн мухлагийн худалдагч хийдэг хүний нэрээр (манай авгай Алисагийн хэлснээр) нэрлэж өгөхийг хүссэн. Ийм л байна. Өөр надад нэмж хэлэх юм алга. Үүгээр яриагаа дуусгавал дээр биз. Би хэлдгээ хэллээ. Одоо та яахаа өөрөө мэд.

	Ийм үгийг сонсоод өвгөнийг бөмбөг шиг тэсэрнэ гэж бодож байсан Камилло, түүний илэрхий ёжтой байдалд урам нь хугарч бүр аргаа барсан янзтай байхыг хараад гайхаж гүйцэв. Тэр гараа буулган тохойноосоо шүхрээ аваад малгайныхаа хамт ширээн дээр тавиад зүүн гарынхаа бээлийг авч, хувцасныхаа товчийг мултлан ороолтоо авах нь амьсгаа авахад ч бэрхтэй байна уу гэлтэй бөгөөд ийнхүү нэлээд удаж юмаа тайлж дуусаад хүү рүүгээ дөхөн очиж энэхүү мангуурч гүйцсэн хүүдээ амьхандаа ухаан зааж чин сэтгэлийн нууцлаг яриа хийх гэсэн юм шиг дуулдахгүй шахам ярьсан бөгөөд өөрийн нь өмнө хэлсэн үгнээс үзтэл ганц ч үг ойлгоогүй нь илт байлаа.

	— Сонсож бай. Гэвч бүр тугийн тухай ярьж байгаа бол манай гэрт хэн анх түрүүн ард түмний нэгдлийн тухай тунхагласан бэ? Хэн энэ нэгдлийн тухай бүр улс даяар лицейд18 байхаасаа эхлэн олон жил номлов? Хэн энэ тухай ярьж өчнөөн жил ятган бичив. Энэ тэгээд хэний туг байв? Чинийх үү, минийх үү?

	За яах вэ, нэгэн өдөр би хүчээр чиний тугийн доор явах болж мэдэх юм. Гэхдээ энэ чинь намайг, манай нийгмийг бүхэлд нь, бас тэгээд өөр хэнийг ч байдаг юм, хүсвэл чинь чиний яриад байдаг өргөн олон түмнийг элэглэн шоолох шалтгаан боллоо гэж үү?

	Хэсэг зуур яриа намдан завсарлах нь хоёр талын хооронд зохицоо үүсэж өвгөн «Өргөн олон түмэн» гэсэн үг хэлээгүй сэн бол Камилло зэвсгээ буулгаж болохуйц нөхцөл бүрэлдэж ирэх шиг болов. Гэвч эцгийнхээ тэнэг үг, түүний шинэ өдөөн хатгалт, хэний туг доор тэр албан тушаал хөөцөлдөх ов мэхээ хийж яваа билээ гэж бодохоос Камиллогийн уур гэнэт бадарч «ийм тоглоом хэрүүл болж байх нь зохисгүй» гэж шуудхан хэлээд,

	— Намайг уучлаарай, эрхэм минь. Өнөөдөр таны туг бол Салоник, Каймакчалан, генералуудын19 туг.

	Тэр тугууд чинь хэзээ нэг цагт минийх болох ёстой тугийг зуун хувь эсэргүүцдэг юм. Хэрвээ та мартаагүй бол арван найман оныг сана. Тэр үед сербийн армийг орж ирсний дараа би түүнийг манай газар нутаг дахь дайны түрэмгийлэл20, улс төрийн гол алдаа, эрт орой хэзээ боловч өөрийгөө хөнөөх түрэмгий бодлого хэмээн тайлбарлан хэчнээн их яршиг удаж хэдэн хуй цаас дэмий үрэв дээ. Миний тэр бүх баримтаас та нэг ч үгийг тоож үзэлгүй, нэг ч баримт нотолгоог хүлээн авалгүй Besserwisser21 болгон хувиргаад тохуу хийн инээмсэглэж, чихгүй юм шиг таг өнгөрсөн. Энэ бүхэн бахь байдгаараа таны хувьд «Старчевичийн солиорол» болон үлдсэн шүү! дээ...22 гэв.

	— Чи дахиад л цөхрөнгөө барж, бид бүхэн, Хорват орон ёроолгүй гангын ирмэг дээр зогсож байсныг чи үгүйсгэж чадна байх гэж бодож байна уу. Хэрвээ бидний золоор сербийн пулемёт, морин цэрэг байгаагүй сэн бол бид аль хэдийн чиний тэр улс орноо гэсэн старчевийн лоозонтой чинь хамт ангал руу унах байсан.

	— Ямар ангал? гэж танаас би хэчнээн ч удаа асууж байна вэ! Энэ чинь таны дипломат маягийн ов мэх. Чөтгөр аваг гэж, бидний хаашаа унах байсныг сэнхэртэл хэлээд өгөөч. Бидний уначхаад байгаа энэ ангалаас чинь ер нь ямар ч там нь дээр биз. Таныг ялагчийн талд орчхоод Австри - Унгарын энэ эвслээсээ нэлээд юм хожиж гэж бодож болох нь ээ? Өөрөөр юу гэж ойлгох юм бэ?

	— Чинийхээр бол бид vis-а-vis dе rien23 тулсангүй. Тэгээд манай тариачид сүх барин Ладань руу дайрсан нь галав юүлэх үеийн дүр зургийг танд санагдуулахгүй байна уу?

	— Тэгвэл эцэст нь та бид ямар хэлбэрээр via-а-vis de rien? тулсныг тайлбарлаад аль л даа. Газар эзэмшигчид нь зуу гаруй жил үр ашиггүй бодлого явуулаад байхад нь тэндхийн эрчүүд сүх барин бос оо биз дээ? Ладанийн эрчүүд таны зүг сүх далайсан тэр баримтыг та юунд улс төрийн харалган явдлын нотолгоо болгон авна вэ? Тэр үед тэд чинь Сербийн пулемётоор тэднийг галлаж байсан таныг бодоход улс төрийн хувьд харьцангуй өндөр түвшинд байсан нь танд тодорхой биш гэж үү?

	— Чиний тархин дахь буруу бодол чинь л тэр. Бид дайнд ялагдсан нь үнэн. Гэвч Сербийн энэ сумангийн хүчээр тэр анархуудыг дарсан болохоор одоо бидэнд тохиолдсон юм Сербид бүү тохиолдоосой билээ.

	— Бидэнтэй юу тохиолд оо вэ? Унгар, австри, чех, румын, польшчуудад юу тохиолдоо вэ? Таныхаар бол унгар - австричуудыг Сербийн суман л чөлөөлөө юм биз дээ? Тэгээд бас Будапешт, Прагыг бас чөлөөлсөн үү? Тэнэг хүмүүсийн толгойг эргүүлэхэд таны энэ мэдэгдэл хэчнээн хямдхан байгаа нь танд өөрт чинь тодорхой биш байна уу? Дараа нь үүнийгээ юунд овжин ашиглах нь вэ? Би хэзээ нэг цагт улс орноо гэсэн аль нэг лоозон тавьчхаад өөрийнхөө хэргийг хамгаалж байсан бил үү? Таны «чөлөөт» гэсэн гоё үг чинь гагцхүү танд, хүмүүсийн хумсанд хадаас шааж, төөнөж, дүүжлэн алдаг тийм «чөлөөлөлт» хийж өөрийгөө «чөлөөлөгч» хэмээн нэрлэдэг хүмүүст л ашиг өгөх байх.

	— Аллага хядлагын эсрэг харамсалтай нь хүч хэрэглэхээс өөр арга байхгүй. Хэрвээ бид төмөр нударгаар барьж тогтоогоогүй бол бид Бела Кунийн24 захиргааг үзэх байсан. Тэгсэн бол ингэж маргах...

	— Чамд болон арван найман онд Лицейд сурч байсан үе тэнгийнхэнд чинь миний ярьж байгаа бүхэн маргаангүй хэвээр санагдана. Энэ чинь мөн л ялгаагүй, margаritas ante porcos25 гэсэн үг.

	— Чи өөрийн ухаантай байна уу? Шившигтэй доромжлол хийгээд байдаг чинь юу вэ? гэж өвгөн хүү рүүгээ хашхираад, — Эсвэл тархинд чинь ус дүүрчих ээ юу? Хэрвээ тийм бол эмчид очиж үзүүл! Сербийн талыг зуун хувь баримтлагч хүн чинь чи байгаагүй гэж үү. Би чамайг Ронгийн нүдэн дээр биедээ булуу хураан байж харыг чинь цагаан болгон харуулаа биз дээ. Аманды бол тэд чамайг шоронгийн мухарт хатаах байсан даа. Хонгор хүү минь, өнөөдрийн өдөр улс орон нэгдсэнийг ойлгоогүйн ёс суртахууны хариуцлагыг хэн нэг нь үүрвэл чи л тэднээс хамгийн эхэнд үүрэх болж байгаа биз дээ?

	— За яах вэ «Тэдний чинь нэг» нь болог. Үүнийг орхиё. Бид чинь Понти Пилатын хүлээн авах өрөөнд байгаа биш шүү дээ. Миний ойлгож байгаагаар бол өнөөдөр та «Тэдний нэг» нь байсан ба одоо хэн болж байгаад хэн нь буруутай болохыг мэдэх зорилготой ирээгүй байх. Өнөөдрийн болж байгаа бүхэн өчигдрийн болж өнгөрсөнтэй нэг адил зүйл юм. Энэ бүхэн сайдын хувиар таны гаргасан тушаал заавар! Энэ бүхэн бүр өөр өөр зүйл! Өнөөдөр бид тархи нь эргэж гүйцсэн хүмүүс болжээ. Би танаас «улс орноо нэгтгэнэ» гэж юу гэсэн үг вэ? гэж асууж байна. Арван найман онд энэ бүх тэнэг явдлаасаа салчих бодит сайхан бололцоо байсан. Тэр үед Ладань тариачдыг цус урсгасны тань төлөө таныг уучлан, «Агуу их эх оронч» гэж үзэн одон медалиар шагнасан. Гэвч та дахиад л Durch das Hinter tur26 ордны найрт нэвтрэн орж одоо бүр messenger-boy27 шиг Будапешт руу хуучин хашир луйварчин руугаа очихоор явж байна. Танд тэнд бүх юм хүний цусанд будагдаж гүйцсэнийг үзэх сайхан завшаан олдоно! Та хэчнээн нэр төр гэж хашхираад ч тэр нэр төрөө цусаар угааж болох тухай яриад ч, танд энэ Ehreneinwaschung28 чинь хэчнээн эрхэм байлаа ч та энэ хогийн газраас цэвэр гартай гарч ирж чадаагүй биз дээ?

	— Ладанийн тариачдын цусыг би дэмий урсгаагүй. Энэ явдал ард түмний тухай, хүний сайн сайхан бүгдийн тухай бүх л төсөөллийг маань няц дарсан. Тэгээд чи хийдгээ хийчихсэн өвгөн албан хаагч түшмэл одоо надаас юу хүснэ вэ? Ажил явдал бүтэмжгүй байгааг чи харахгүй байна уу? Тэгээд гурван нэрийн төлөө29 явж байгаа одоо үед эх орондоо туслах гэсэн жинхэнэ эх оронч иргэн хүн шиг явахыг хичээж яваа маань crimen laesae maestatis30 гэж үү?

	— Яалаа гэж. Таны энэ «Гурван нэр» өнгөө хувиргасан чалчаа үгийг тань нэр төрийн хэрэг гэж үзэх болж байна уу! Ронгийн хэрэгт гэрчээр орохдоо чухамдаа ухаантай л байсан биз! Ийм дээрэнгүй үзлийн ухуулга хийсэнд тань гүнээ талархъя. Энэ чинь хэтэрхий цэцэн явдал байна. Гэвч товчхон хэлэхэд, над руу ирж уур хилэнгийн мөндөр буулгах ямар хэрэг гарсныг мэдэхийг хүснэ! Таны ирсэн тань цэвэр хийсвэр агуулгатай байгааг бодоход ч бэрх байна. Танд би юугаар туслах вэ?

	— Үгүй, чи бол үнэн хэрэгтээ хүн биш. Бурхан минь, миний аз дутахад чамд хүний ганц ч сайн чанар алга. Эсвэл чи үнэндээ гэм буруугаа ойлгохоо больсон тийм мангуурсан амьтан? Эцэг чинь өмнө чинь зогсож байхад түүнийг элэглэн доромжлохоос өөр юм чамаас гарахгүй нь. Түүний оронд чи өөрийг чинь өмгөөлөлдөө авсанд минь баярлаж явбал барав биш үү! Гэтэл би үнэндээ уучилж боломгүй гэнэн хүн юм. Хэрвээ чамайг хамгийн өчүүхэн зүйлээр ч болов тэтгэж чадвал бурхны өршөөлөөр per saldo31 биз. Юу ч болбол болог. Миний, чухамдаа манай удмын овгоос чамайг татгалзсаныг тууштай, эргэлтгүй зүйл гэж үзэж болох уу?

	— Та «Ардын сонинд» гарсан тогтоол уншсан биз. Тэгээд би үүний дээр юу нэмэх вэ дээ?

	— Энэ бүхэн бүр шинэ оны эхнээс нийгмийн хэрүүл шуугиан гэж хэлэлцэгдэж байна. Би чамайг үүнийг мэдэж байгаа байх гэж бодож байна. Энэ бүх явдал Будапештад яригдана байх гэдгээс айж байна. Гэхдээ манайд овоо овог нэрээ үндэсний шинжтэй болгох үзэгдэл нэлээд дэлгэрч байгаа бөгөөд олон хүн үндэсний дэврүүн бодлоосоо болж ийм юм хийж байгаа болохоор чиний эцэг болох надад, намайг сайдын албан тушаалд томилоход ямар ч саад болохгүй. Өөрөөр хэлбэл ядаж Будапештад энэ талаас нь тайлбарлавал...

	— Үнэн хэрэгтээ та миний бүрэн дүүрэн зохистой шийдвэрийг минь бусдын доог тохуу болгох гэж хүсээгүй биз дээ. Би бол биржийн наймаачин гадаадын иргэн биш ээ. Би ямар ч концесс байгуулах гэж оролдохгүй. 

	— Тэгэхээр чиний шийдвэр тууштай юу? Чи өөрийнхөө хэлсэнд бат зогсож байна уу? Тэгэхээр салахдаа эцэгтээ хэлэх сүүлийн үг чинь чиний татгалзаж байгааг илэрхийлэх албан ёсных биз?

	— Миний хувьд гэвэл хагацан салах талаар ямар ч бодсон юм алга! Би одоо хүртэл миний зөв гэдгийг эрт орой хэзээ нэг цагт таныг ухааран ойлгоно байх гэсэн итгэлтэй хэвээр байна. Хэрвээ та нэг бус удаа ухааран ойлгож байснаа санаж байвал хэчнээн ч удаа миний зөв байсан билээ. Ийм учраас та одоо салаад явах нь чухал гэж үзэж байгаа бол надад татгалзах юу байх вэ. Ер нь намайг уучлаарай. Таны юу бодож явааг мөрдөж байх хүч чадал надад алга. Гэхдээ юун салалтын тухай ярьж байгаа бил ээ? Би өөрийгөө ойлгож байна. Үүнийг үгээр илэрхийлэх арга алга. Та намайг сайхан үгээр шагнаагүй. Гэсэн ч би таныг доромжлох гээгүй гэдэгт та итгээрэй. Харин та намайг овгоо солих гэснийг уучлаарай. Нөхцөл байдлаас болж гадаад төрхөө өөрчлөх хэрэг гарлаа. Эцэст нь бид улс төрийн үзэл бодол маань хувь хувьдаа зөв юм гэдгийг ойлгох хэрэгтэй. Энэ бол таны эвлэршгүй үзэл баримтлах зарчмын нэг хэвээр байлаа.

	Хүүгийнхээ сүүлчийн хэлсэн үгийг өвгөн хагас дутуу сонсоод торгомсог ороолтоо ороон зүүн гарынхаа бээлийг хийж толийлгосноо ширээн дээрээс эхлээд шүхрээ, дараа нь бүрхээ шүүрэн авч тэр чигээрээ агшин зуур толгойгоо бөхийлгөн түр зуур мэлрэн зогсов. Зэргэлдээ өрөөнд харилцуурын жингэнэх дуу нам гүмийг цочоов. Хаалга сүртэй цохисноо түдэлгүй Бурич орж ирээд,

	— Саад болсонд уучлаарай, ноён докторыг Венаас ирсэн профессор Эрдманы хэргээр, профессор Эрдели Эрдмани Белградаас дуудаж байна гэв.

	— Бурич, ямар хэрэгтэйгээ тэр танд хэлэг, эсвэл арван минутын дараа дахиад дуудаг, би завгүй байна!

	Энэ утасны дуудлагын дараа профессор Эрдели Эрдманн болон түүний авгайн нэр эцэг хүү хоёрын дунд тэртээ нэг гайт өдрийн муу ёрын сүүдэр болон босон ирэв. Өвгөн үл мэдэг толгой дохин хэтэрхий хүндрэл үзүүлэхээс болгоомжлон яаран үүд рүү чиглэв. Энд хаалганы өмнө очоод хялбархан онгойлгосноо дахин хаагаад бариулаас нь гар салгахгүй, яс нь хугарсан юм шиг бүсэлхийгээрээ нугаран бас дахиад харц өргөн илэрхий эргэлзэн зогссоноо бараг шивнэн хүү рүүгээ болгоомжтойгоор «Хэрвээ хүсэхгүй бол хариулахгүй байж болно. Сонинд бичсэнээр бол тэр коммунист намын гишүүн болсон юм шиг байсныг тэгж ойлгож болох уу?»гэв.

	— Тийм ээ.

	— Тэдний ямар нэг хороонд чи гишүүнээр сонгогдсон юм шиг байсан үнэн үү?

	— Тийм ээ, энэ үнэн.

	— Тэгэхээр хүүгээ дээрэмчин болохыг үзэн үзтэлээ амьдардаг миний хувь заяа юм биз, яая гэхэв. Бүх зүйл бурхны гарт. Юу ч болсон хагацъя.

	— Баяртай аав аа...

	— Дахиад бид уулзахгүй, хүү минь. Энэ бүр...

	Түүний араас хаалга аяархан хаагдав. Хэлсэн сүүлчийн нь үг сонсогдсонгүй. Гэвч дууны нь өнгөнд харамслын аяс илэрхий байлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

